Forseti – ágætu borgarfulltrúar!
Dagana 7. til 11. mars næstkomandi er fyrirhuguð alþjóðleg kaupráðstefna á Íslandi. Samkvæmt fréttatilkynningu frá skipuleggjendum er markmið ráðstefnunnar að fólk frá ólíkum löndum hittist og skemmti sér saman, stundi viðskipti, ræði vöruþróun og markaðssetji vörur sínar. Á annað hundrað manns hafa skráð sig til þátttöku.
Í flestum tilfellum hefði ég glaðst yfir svo stórum viðburði, enda verður Ísland æ vinsælla meðal ferðamanna í hvaða erindagjörðum sem er. Fjölmennum hópum sem hingað sækja ætti að fagna, enda skipta tekjur af ferðamönnum miklu máli – og líki fólki vel hefur dvöl þeirra hér margfeldisáhrif á aðsókn til landsins.
Í þessu tilfelli hef ég þó talsverðar áhyggjur. Hópurinn sem um ræðir er samsettur af framleiðendum klámefnis fyrir vefmiðla og því skýtur skökku við að Ísland verði fyrir valinu, Ísland sem er hreint og fagurt land, Ísland sem átti fyrsta lýðræðislega kjörna kvenforsetann, Ísland sem er í fararbroddi í jafnréttismálum, Ísland sem er með frábæra fæðingarorlofslöggjöf, Ísland – sem er með frábært velferðar- og menntakerfi, Ísland sem elur af sér sterka, hugdjarfa og sjálfsörugga einstaklinga, Ísland – þar sem framleiðsla, innflutningur, sala og dreifing á klámi er bönnuð skv. 210. grein almennra hegningarlaga!
Áhyggjur mínar snúast um lögmæti atburðarins annars vegar og ímynd okkar Íslendinga – og Íslands yfirhöfuð – hins vegar.

---

Byrjum á lögmæti ráðstefnunnar. Á heimasíðu ráðstefnunnar, snowgathering.com, má finna umtalsverðar upplýsingar, myndir frá sömu ráðstefnu fyrir ári síðan, upplýsingar um þátttakendur, dagskrá, kostunarmöguleika og fleira.

Myndirnar frá því í fyrra gefa tilefni til að ætla að hér muni fara fram klámmyndatökur, en það staðfesti einnig talskona hópsins í kvöldfréttum útvarps fimmtudaginn 15. febrúar síðastliðinn. Eins má sjá á vefsíðum þátttakenda á ráðstefnunni er nær eingöngu gróft klámefni þar í boði, fólk er sýnt á niðurlægjandi hátt á klámmyndum sem á engan hátt eru erótískar eða listrænar. Á nokkrum heimasíðanna er einnig að finna tilvísum í barnaklám, allsberar konur í kynlífsathöfnum með smekki og snuð, myndaþætti af unglingsstúlkum í kynferðisathöfnum með kennara sínum og fleira í þeim dúr.
Boðið er upp á margskonar kostunarmöguleika, meðal annars á morgunverði, kvöldverði og ýmiskonar ferðum, en einnig er möguleiki á að koma kynningarefni í ráðstefnupakkann gegn greiðslu sem og á hótelherbergi ráðstefnugesta.
Þetta sýnir að áhyggjur mínar eru ekki út í bláinn. Fyrirhugað er að gera allt það sem 210. grein hegningarlaga kveður á um að megi ekki, að framleiða klám – með klámmyndatökum, að flytja inn klám – m.a. frá kostunaraðilunum, að selja klám – með kostunum og að dreifa klámi – m.a. í kostunarpakkanum.
---
Ímynd Íslands og Íslendinga er e.t.v. flóknara mál, en það vekur mér sannarlega ugg að Ísland skuli verða fyrir valinu hjá gestum sem þessum. Sér í lagi finnst mér leiðinlegar þær ástæður sem ráðstefnuhaldarar gefa upp fyrir staðarvali, en þær eru samkvæmt fréttatilkynningunni miklir möguleikar á uppákomum innan- sem utandyra og svo að sjálfsögðu hið alræmda næturlíf.
Vissulega og sem betur fer er næturlíf í Reykjavík fjörugt. Aðdráttarafl næturlífsins gagnvart klámframleiðendum tel ég þó ekki vera af hinu góða. Allt frá eftirstríðsárum hefur ímynd íslenskra kvenna verið tengd við frjálslyndi í ástum og jafnvel lauslæti – ímynd sem á sér enga stoð í raunveruleikanum – ímynd sem byggð er á óskhyggju. Íslenskar konur eru sjálfstæðar, sjálfsöruggar og ákveðnar sem gerir þeim kleift að vera gerendur í ástarsamböndum - sem á öðrum sviðum.
Umdeildar auglýsingar íslenskra útrásarfyrirtækja eiga án efa sinn þátt í ímyndinni en þar vega þó sennilega þyngst tiltölulega nýtilkomnir nektardansstaðir sem Reykjavíkurborg hefur þó spornað gegn af mikilli staðfestu og vinnur hörðum höndum við að útrýma.
Í þessu samhengi vakti það athygli mína hversu oft var vísað í íslenskar konur í stuttum hring mínum um heimasíður þátttakenda. Fyrirsagnir á borð við Find women in Reykjavík, Meet Reykjavík sluts og Find a real sex partner in Reykjavík voru talsvert algengar á síðunum.
Ísland er ekki eins hreint og fagurt land og við viljum meina. Þrátt fyrir boð og bönn þrífst hér klámiðnaður og vændi í örum vexti og síbreytilegri mynd sem mikilvægt er að yfirvöld vinni gegn með ráðum og dáð.
---

Frú forseti.

Ógnvænleg þróun hefur átt sér stað á Vesturlöndum á undanförnum árum. Á níunda áratug síðustu aldar féll dómur skv. 210. gr. hegningarlaga vegna sýninga Stöðvar 2 á því sem þá töldust vera klámmyndir. Í dag teljast myndirnar í besta fallni fyndnar og fáir myndu tengja þær við klám. Bíómyndir, tónlistarmyndbönd og tölvuleikir innihalda nú efni sem fáum hefði dottið í hug að framleiða á þeim tíma – ekki einu sinni klámkóngunum.
Klám er orðið mun grófara og ofbeldisfyllra en áður og framleiðsla á klámefni hefur margfaldast á undanförnum áratugum. Tilkoma Internetsins skipti miklu máli þar um, en hagur væntanlegra gesta okkar vænkaðist til muna með tilkomu þess. Internetið er frábært – það reynir enginn að halda öðru fram – en þar þrífast engu að síður hlutir sem ekki ættu að þrífast.

Klámi fylgir óneitanlega vændi – og mansal. Ekki alltaf, ég ætla ekki að reyna að þræta fyrir goðsögnina um hamingjusömu vændiskonuna hér, hún kann vel að vera til – og þær jafnvel nokkrar – en ljóst er að stór hópur þeirra kvenna sem vinna í klámiðnaðinum stunda þá iðju af mikilli neyð og oftar en ekki er vændi hluti af starfinu.
Mansal er forsenda hins aukna umfangs í klámbransanum. Starfið hefur síður en svo orðið eftirsóknarverðara með árunum, grófara klám með auknu ofbeldi, meiri áherslu á mjög ungar stúlkur og aukinni niðurlægingu leyfi ég mér að fullyrða að auki ekki aðsókn í klámfyrirsætubransann. Því er eðlilegt að ætla að mansal hafi aukist og aðstæður fyrirsætanna versnað til muna.

---

Á sama tíma og klámvæðingin hefur breitt úr sér á Vesturlöndum hefur orðið vitundarvakning um kynferðisofbeldi. Úrræði fyrir þolendur kynferðisofbeldis hafa verið sett á laggirnar og kynjafræðin hefur vaxið og dafnað. Sú sérfræðiþekking sem skapast hefur er dýrmæt og mikilvægt að hún sé nýtt til hagsbóta fyrir samfélagið.

Rannsóknir kynjafræðinnar og sérfræðiþekking á Stígamótum leiðir í ljós órjúfanlegt samhengi milli kláms, vændis og annars kynferðislegs ofbeldis. Enginn á að þurfa að taka þátt í kynferðislegum athöfnum gegn vilja sínum. Einstaklingur sem starfar í klámiðnaðinum gegn vilja sínum eða af illri nauðsyn er því beittur kynferðislegu ofbeldi.

Nú held ég að það sé kominn tími til að ítreka – að hamingjusama vændiskonan kann að vera til – en ljóst er að meirihluti þeirra sem vinna í klámiðnaði og vændi hafa ekki raunverulegt val um annað.
Talsvert hefur verið um að vændiskonur leiti sér aðstoðar hjá Stígamótum. Reynsla þeirra er í fullu samræmi við niðurstöður erlendra rannsókna, þar sem í ljós kemur að konur eru fluttar mansali, beittar harðræði og gerðar út af dólgum og eigendum nektardansstaða.
Við, góðborgarar samfélagsins, sem ekki þekkjum til reynsluheims vændiskvenna höfum tilhneigingu til að líta á klám og vændi sem tvennt ólíkt, að klám sé kannski slæmt, en vændi sé öllu verra. Þær konur sem hafa leitað sér aðstoðar gera lítinn greinarmun þarna á – og það sem e.t.v. kemur mest á óvart – þá telja þær klámmyndatökur enn verri en vændið. 

Útskýringin er einföld: Klám er ekkert annað en myndað vændi. Það að selja sig karli er slæmt, en þegar salan er mynduð og fest á filmu sem hægt er að dreifa með einföldum hætti nú til dags er vanlíðanin margföld að þeirra mati. Ógnin um að myndirnar fari í dreifingu fylgir konunum alla tíð, janfvel þó þær nái að vinna sig út úr iðnaðinum og hefji nýtt líf.
---

Rannsóknir kynjafræðinnar hafa einnig leitt í ljós að áhrif klámiðnaðarins eru ekki eingöngu á það fólk sem í honum vinnur. Klám hefur gífurleg áhrif á samfélagið og hegðan einstaklinga innan þess. Kynjafræðingurinn Diana Russel hefur til að mynda sýnt fram á samband milli ofbeldis gagnvart konum og börnum og neyslu kláms. Menn sem neyti kláms séu líklegri til að nauðga en menn sem ekki neyti kláms.
Í rannsókn sem gerð var meðal dæmdra kynferðisafbrotamanna kom í ljós að yfir þriðjungur þeirra notaði klámefni við undirbúning glæpsins. Önnur rannsókn leiðir í ljós að 56% nauðgara og 42% barnaníðinga viðurkenndu að klámefni hefði haft hvetjandi áhrif á þá til að fremja sína glæpi.

Kynferðislegt ofbeldi hefur orðið grófara á sama tíma og klámvæðingin hefur verið að breiðast út. Nauðganir eru grófari og hópnauðganir algengari og benda fyrrgreindar niðurstöður til þess að eitthvað samhengi hljóti að vera þarna á milli.
Börn og ungmenni sem alast upp á tímum klámvæðingar hafa auk þess óljósar og brenglaðar hugmyndir um kynlíf, enda klám og klámfengið efni fyrir augum þeirra næstum daglega. Klám sýnir afar brenglaða mynd af raunveruleikanum – óskhyggju klámframleiðenda – sem á ekkert skylt við kynlíf.

Fyrstu skrefin sem ungmenni stíga í kynlífsiðkun eru ekkert einföld. Sjálfsmynd, sjálfsöryggi og upplifan af eigin líkama skiptir þar miklu máli. Til að ungmenni geti stigið þessi skref á farsælan hátt er mikilvægt að þau fái til þess upplýsingar og stuðning sem gagnast. Klám er ekki málið þar!
---

Frú forseti.

Klámvæðingunni hefur svo sannarlega verið mótmælt. Barátta kvennahreyfinga hérlendis sem erlendis og sú þekking sem skapast hefur í háskólasamfélaginu um eðli kynferðislegs ofbeldis hefur leitt til vitundarvakningar. Vitundarvakningar sem nú – fyrir tilstilli hæstvirts borgarstjóra – stendur á tímamótum.
Yfirlýsing borgarstjóra hefur vakið heimsathygli. Fjölmiðlar víða um heim hafa fjallað um einarða afstöðu hans og er rétt að nota hér tækifærið og hrósa honum vel fyrir frábært framtak. Skilaboð til alþjóðasamfélagsins eru mikilvæg, ekki bara gagnvart klámframleiðendum, heldur einnig ómetanlegur stuðningur við þá baráttu sem konur hafa háð svo til einar gegnum tíðina.

Borgarstjóri hefur nú skipað sér í hóp með þeim sem skilja að ofbeldi gagnvart konum er ekki málefni kvennanna einna – það er samfélagslegt vandamál sem við þurfum að taka hart á – öll – í sameiningu.
Ég hef fulla trú á að þið, kæru borgarfulltrúar, takið undir málflutning minn hér, enda velferð einstaklinga hérlendis sem erlendis og ímynd lands og þjóðar í húfi. Skrefið sem við eigum möguleika á að taka hér í dag yrði sögulegt. Þverpólítísk afstaða borgarstjórnar gegn klámráðstefnunni væri fagnaðarefni fyrir samfélagið allt – og myndi án efa vera öðrum sveitarfélögum og stjórnsýslustigum til eftirbreytni. 
